
Meeqqat ataaseriaannarlutik atuartuusussaapput – taamaattumik 
meeqqat atuarfianni allannguinermi kingunerisinnaasaanik 
ilisimaarinnilluartariaqarpugut 
MIO-mit 
 
Meeqqat atuarfiata ineriartortinneqarnissaa pisariaqartinneqartoq amerlanerussuteqartut 
isumaqatigaat. Meeqqat ullumikkut amerlavallaat atuarfimmi atuarnerminnik naammassinnillutik 
anigaluarlutik ilinniagaqarnissamut pisariaqartitaminnik tunngavissaqanngillat. Aamma 
ilinniartitsisussaaleqineq, ilinniartitsinerup naammaginartumik ingerlanneqannginnera kiisalu 
atuartitsinermut atortussanik tulluuttunik pissarsisinnaaneq suli ajornartorsiutaapput. 
 
Taamaattumik meeqqat atuarfiata ineriartortinneqarnissaa uani apeqqutigineqanngilaq. 
Apeqqutaasorli tassaavoq allannguutissatut siunnersuutigineqartut ilisimasat paasissutissallu 
naammattut tunngavigalugit suliarineqarsimanersut. FM 2026/64, FM 2026/93 aamma FM 2026/143 
pillugit akissummi Naalakkersuisoq Ilinniartitaanermut akisussaasoq ilisimatitsivoq meeqqat 
atuarfiat pillugu nalilersueqqittoqassasoq, kiisalu meeqqat atuarfiat pillugu ilisimasat 
annertusarneqassasut. 
 
MIO-p ilisimasaqarfigisaani meeqqat atuarfiannik ataatsimut nalilersuineq kingulleq 2015-
imeersuuvoq. Maannalu meeqqat atuarfiata nutaamik nalilersorneqarnissaa aallartinneqareerpoq, 
2027-imilu naammassineqarnissaa naatsorsuutigineqarpoq. Taamaattumik nalilersuinerup inerneri 
aatsaat Inatsisartut meeqqat atuarfiat pillugu inatsimmik allannguinissamut siunnersuutip 
suliarineqarnerata kingorna pissarsiarineqarsinnaassapput. 
 
Tassa Inatsisartut siunnersuut suliarissavaat nalilersuinerup inerneri suli pigineqartinnagit. 
Nalilersuinermi meeqqat atuarfiata ukiuni kingullerni qulikkaani qanoq ineriartorsimanera aamma 
qulaajarneqassaaq. Taamaattumik nalilersuinerup nutaap inerneri siunnersuutip Inatsisartut 
suliarinerata nalaani suli pigineqassanngillat. 
 
Tamanna apeqqutissamik pingaarutilimmik pilersitsivoq: Allannguutissatut siunnersuutigineqartut 
kingunerisinnaasaat naammattumik qulaajarneqarsimappat? 
 
MIO nunami tamarmi meeqqat pisinnaatitaaffiinik illersuisuuvoq. MIO-p suliassarinngilaa meeqqat 
atuarfiata qanoq aaqqissuunneqarnissaa pillugu aalajangersuinissaq. Kisianni aalajangiinerit 
meeqqat pisinnaatitaaffiinut, atugarissaarnerannut, ineriartornerannut siunissamilu periarfissaannut 
sunniuteqarsinnaappata, tamanna MIO-p tikkuartussallugu suliassarivaa. 

Taamaattumik meeqqat atuarfianni allannguutit annertuut ilisimasat tunngavissallu nutartikkat 
tunngavigalugit ingerlanneqarnissaat pingaaruteqarluinnarpoq. 
 
Meeqqat ataaseriaannarlutik atuartuusussaapput. Allannguutit naatsorsuutigineqartutut 
sunniuteqanngitsut kingusinnerusukkut paasineqarpata, meeqqat atuarnertik aallaqqaataaniit 
aallartissinnaanngilaat. 
 
Taamaattumik allannguutit annertuut atuutilersinneqannginnerini qulaajarneqareersimasariaqarpoq, 
meeqqat ilinniarnerannut, atugarissaarnissaannut, ineriartornerannut siunissamilu periarfissaannut 
qanoq sunniuteqassanersut. Peqatigisaanillu ersersinneqarsinnaasariaqarpoq allannguutit 
meeqqanut pitsaanerpaamik iluaqutaassanersut. 
 
Oqallinnermi atuartitsissutit atuartitsinermullu piffissaliussat kisimik pineqanngillat 
 
Meeqqat atuarfiat pillugu oqallinnermi atuartitsissutit, atuartitsinermut piffissaliussat kiisalu 
atuarfiup qanoq aaqqissuunneqarnissaa annertuumik eqqartorneqartarput. Taakku tamarmik 
pingaaruteqarput. Apeqqutilli allat pingaarutillit qulaatiinnarneqassanngillat.  
 
Ilinniartitsisussaaleqineq suli ajornartorsiutaappat, atuartitsissutit aaqqissuussaanerisa 
allanngortinneqarnerat meeqqanut qanoq iluaqutaassava? 
 
Atuartitsinermut piffissaliussat allanngortinneqarpata, atuarfinnili ilinniartitsinerup pitsaassusia suli 
naammaginanngippat, tamanna meeqqanut qanoq sunniuteqassava? 
 
Atuartitsinermullu pilersaarutit imarisaalu allanngortinneqarpata, ilinniartitsisut atuartitsinermi 
atortussanik naleqquttunik nutaanillu amigaateqarpata, tamanna qanoq iluaqutaassava? 
 
Ilisimatusarfimmi ilisimatusarnerit kiisalu meeqqat atuarfianni misilittakkat takutippaat 
ilinniartitsisussaaleqineq, ilinniartitsisunik piginnaasalinnik atorfinitsitsiniarnermi ajornartorsiutit, 
atuarfinni ilinniartitsinerup pitsaassusiani assigiinngissutsit kiisalu atuartitsinermi atortussanik 
amigaateqarneq suli ajornartorsiutaasut. 
 
Ajornartorsiutit tunngaviusut taakku aaqqinneqanngippata, meeqqat atuarfiata aaqqissuussaanerata 
allanngortinneqarnera meeqqat ulluinnarni atugaanut pingaarutilinnut pitsaanerusumik 
sunniuteqarnavianngilaq. Taamaattumik meeqqat atuarfiata siunissaa pillugu oqallinnermi atuarfiup 
qanoq aaqqissuunneqarnissaa kisiat sammineqarani, ilinniartitsinerup pitsaassusia qanoq 
pitsanngorsarneqarsinnaanersoq aamma eqqartorneqartariaqarpoq. 

Oqaatsit pillugit oqallinneq aamma pisinnaatitaaffinnut ilinniagaqarnissamut periarfissanullu 
tunngassuteqarpoq 
 
Inatsisissatut siunnersuutip meeqqat atuarfianni nukarlerni kalaallisut oqaatsit siullertut 
atuartitsissutigineqartarnissaat nukittorsarusuppaa. Peqatigisaanillu qallunaatut tuluttullu oqaatsit 
ilinniarnerannut ilisarititsissutitut atorneqassapput, oqaatsinillu taakkuninnga atuartitsineq 
tamakkiisoq 4. klassimiit aallartissalluni. 
 
MIO-p meeqqat oqaatsiminnik siullertut ilinniagaqarnermikkut nukittorsarneqarnissaat 
tapersersorpaa. Meeqqat pisinnaatitaaffii pillugit isumaqatigiissutip artikel 29-ani allassimavoq 
ilinniartitaanerup meeqqap oqaasiinut kulturianullu ataqqinninneq siuarsassagaa. Artikel 30-mi 
aamma meeqqat ikinnerussuteqartunut imaluunniit nunap inoqqaavinut ilaasut, namminneq oqaasii 
atorlugit atuinissamut kulturiminnullu peqataasinnaanissamut pisinnaatitaaffii illersorneqarput. 
 
Meeqqap oqaatsiminik siullertut pitsaasumik ilisimasaqarnera kinaassutsimut, atugarissaarnermut 
ilinniarnermullu pingaaruteqarpoq. Aamma oqaatsinik allanik ilinniarnissamut pitsaasumik 
tunngaviliisinnaavoq. Oqaatsinilli allanik qaqugukkut ilinniarluni aallartissimaneq, qanoq 
ilikkarluartiginissamut kisiartaalluni aalajangiisuuneq ajorpoq. 
 
Inatsisissatut siunnersuummut oqaaseqaatini immikkut ilisimasalinnit suleqatigiissitanit 
nalunaarusiaq innersuussutigineqarpoq. Suleqatigiissitat Naalakkersuisunit 2017-imi 
pilersinneqarput, ilaatigut Kalaallit Nunaanni meeqqat atuarfianni oqaatsinik ilinniartitsineq pillugu 
paasissutissanik katersinissaq misissuinissarlu siunertaralugit. Nalunaarusiami meeqqat 
oqaatsiminnik siullertut ilinniagaqarnermikkut nukittorsarneqarnissaat oqaatsinik allanik 
ilinniarnissamut tunngavissatut innersuussutigineqarpoq. Aamma nalunaarusiami oqaatigineqarpoq 
Islandimi qallunaatut tuluttullu oqaatsinik siusissukkut ilinniartitsineq erseqqissumik pitsaasunik 
inerneqarsimanngitsoq. 
 
Misilittagaq tamanna pingaaruteqarpoq, tamannali kingusinnerusukkut aallartinnermi inernerit 
pitsaanerulernissaannik takutitsinngilaq. Nalunaarusiami aammattaaq ersersinneqarpoq 
ilinniartitsisunik piginnaasalinnik atuartitsinermilu atortussanik naleqquttunik amigaateqarneq 
Islandimi qallunaatut siusinnerusukkut ilinniartitsinermik misileraanerup anguniakkanik 
angusisimannginnermut pissutaasut ilagigaat. Tuluttut siusissukkut ilinniartitsinermi ajornartorsiutit 
assingusut nalaanneqarput.  
 
Nalunaarusiap erseqqissarpaa ilinniartitsisut piareersarnissaat, periaatsit atorneqartussat kiisalu 
atuartitsinermi atortussat piareersarnissaat pingaaruteqartuusoq. Taamaattumik oqaatsinik allanik 
kingusinnerusukkut ilinniartitsisalernikkut meeqqat pitsaanerusumik ilinniarnissaannik 
qulakkeerisoqarsinnaanngilaq. Ilinniarnerup inerneri pitsaasut ilinniartitsinerup pitsaassusianut, 

ilinniartitsinerup qanoq ingerlanneqartarneranut kiisalu atuartitsinermut atugassarititaasunut aamma 
tunngapput. 
 
Taamaattumik qallunaatut tuluttullu oqaatsit nukarlerni ilisarititsissutitut atorneqarnissaat aatsaallu 
4. klassimiit atuartitsissutitut tamakkiisumik ilanngunneqarnissaat MIO-p apeqqutissaqartippaa. 
Inatsisissatut siunnersuummut oqaaseqaatini oqaatigineqarpoq ilisarititsineq assersuutigalugu 
oqaatsinik pinnguaatinik ingerlanneqarsinnaasoq. Sulili erseqqissumik oqaatigineqanngilaq meeqqat 
oqaatsinik taakkuninnga qanoq annertutigisumik ilinniartinneqassanersut, sunik 
ilinniartinneqassanersut kiisalu suut anguniarneqassanersut. Nunami tamarmi malitassat ersarissut 
pisariaqartinneqarput, taamaalilluni ilinniartitsinerup pitsaassusia meeqqallu oqaatsitigut 
ineriartornerat atuarfiup ataasiakkaap nukissaqarneranut imaluunniit pingaarnersiuineranut 
apeqqutaaginnassanngimmata. 
 
MIO-p aamma erseqqissumik paasisaqarfigerusuppaa 4. klassimiit qallunaatut tuluttullu 
ilinniartitsineq qanoq aaqqissuunneqassanersoq, kiisalu meeqqat inuusuttunngorunik 
ilinniagaqarnikkut ingerlaqqinnissaminnut pisariaqartitaminnik oqaatsitigut piginnaasaqalernissaat 
qanoq qulakkeerneqassanersoq. Aamma ersersinneqartariaqarpoq kalaallisut, qallunaatut tuluttullu 
ilinniartitsinermi meeqqat ilinniarnerminni angusaqarluarnissaat qulakkeerniarlugu ilinniartitaanikkut 
periutsitigullu suut iliuusissatut pilersaarutigineqarnersut. 
 
Inatsisissatut siunnersuummut oqaaseqaatini EM2025/161 innersuussutigineqarpoq. Tassani tuluttut 
oqaatsit siullertut allamiusut oqaatsitut atuutilersinneqarnissaat kiisalu qallunaatut atuartitsinermi 
oqaatsitut aamma pisussaaffittut atuartitsissutitut atorneqartarnerata atorunnaarsinneqarnissaa 
siunnersuutigineqarpoq. Siunnersuut taanna maannakkut meeqqat atuarfiat pillugu inatsimmut 
allannguutissatut siunnersuummut ilaavoq. Innersuussinerulli takutippaa oqaatsit pillugit 
allannguutit annertunerusumik oqaatsit pillugit politikkimik oqallinnermut attuumassuteqartut. 
 
EM2025/161-ip suliarineqarnerani Oqaasileriffik mianersoqqusivoq tuluttut oqaatsit siullertut 
allamiusut oqaatsitut piaartumik atuutilersinneqassappata, kalaallisut oqaasillit inissisimanerat 
kiisalu tuluttut pitsaasumik ilinniartitsinissamut pisariaqartitat qulakkeerneqartinnagit tamanna 
ajornartorsiutaalersinnaasoq. Oqaasileriffik ilaatigut ilinniartitsisunik piginnaasalinnik, atuartitsinermi 
atortussanik naleqquttunik kiisalu oqaatsinik ilinniartitsinermut pisariaqartunik atortussanik 
pissarsisinnaanissaq tikkuarpaa. 
 
MIO-p maluginiarpaa Oqaasileriffiup oqariartuutai pingaarnertut oqaatsinik ilinniartitsinerup 
pitsaassusianut kiisalu ilinniartitsinissamut atugassarititaasunut tunngassuteqartut. Taamaattumik 
Oqaasileriffiup isumai inatsisissatut siunnersuummut oqaaseqaatini oqaatsinik allanik 
kingusinnerusukkut ilinniartitsisalernissamut tunngavilersuutitut atorneqartillugit, MIO-p 
pingaaruteqartippaa nassuiarneqassasoq atugassarititaasut taakku qanoq nukittorsarneqassanersut. 

Oqaatsinik allanik siusinnerusukkut imaluunniit kingusinnerusukkut ilinniartitsineq kisimiilluni 
oqaatsinik pitsaanerusumik ilinniartitsinissamut qulakkeerutaasinnaanngilaq. MIO-p 
amigaateqarfigaa ilinniartitsisut piginnaasaasa, atuartitsinermi atortussat kiisalu kalaallisut, 
qallunaatut tuluttullu ilinniartitsinerup pitsaassusianik qanoq nukittorsaasoqassanersoq pillugu 
nassuiaat erseqqissoq. 
 
Peqatigisaanillu meeqqat tamarmik oqaatsitigut pisinnaatitaaffii qulakkeerneqartariaqarput. Meeqqat 
pisinnaatitaaffii pillugit isumaqatigiissutip artikel 30-mi meeqqat ikinnerussuteqartunut imaluunniit 
nunap inoqqaavinut ilaasut, namminneq oqaasii atorlugit atuinissamut kulturiminnullu 
peqataasinnaanissamut pisinnaatitaaffii illersorneqarput. 
 
Meeqqat kalaallisut oqaasii assigiinngitsut atorlugit oqaaseqartartut oqaatsiminnik attassinissaannut 
ineriartortitsinissaannullu tapersersorneqartariaqarput. Oqaatsit taakku meeqqat kinaassusiannut 
aammalu Kalaallit Nunaata oqaatsitigut assigiinngissusaannut pingaaruteqarput. Meeqqat kalaallisut 
oqaaseqanngitsut namminneq oqaasii atorlugit ilinniartitsinermik tapersersorneqarnermillu 
piviusumik periarfissaqartariaqarput. 
 
Siunnersuutip kalaallisut oqaaseqanngitsunut atuartunut oqaatsitik siulliit atorlugit 
ilinniartitsinissamut periarfissaq annertusimmagu tamanna pitsaasuuvoq. Kisianni periarfissaq 
taanna aamma piviusumik atorneqarsinnaasariaqarpoq. Periarfissaq meeqqap sumi 
najugaqarneranut, atuarfiup nukissaqarneranut imaluunniit kommunip pingaarnersiuineranut 
apeqqutaasariaqanngilaq. Tamanna anguniarlugu ilinniartitsisunik piginnaasalinnik, atuartitsinermi 
atortussanik naleqquttunik kiisalu meeqqat tamarmik pisinnaatitaaffimminnik piviusumik 
atuinissaannut atugassarititaasunik pisariaqartitsisoqarpoq. 
 
Oqaatsinik ilinniartitsinerup meeqqat ilinniartitaanermi aaqqissuussami kingusinnerusukkut 
naapitassaasa piumasaqaataannut piareersartariaqarpai. Naalakkersuisoq Ilinniartitaanermut 
akisussaasoq ilisimatitsivoq Kalaallit Nunaanni inuussutissarsiutinut ilinniarfinnit qulit kisimik 
kalaallisut tamakkiisumik ingerlanneqarsinnaasut. Tamatuma saniatigut Kalaallit Nunaanni 
qaffasinnerusunik ilinniagaqarfiit arlaannaalluunniit kalaallisut kisimi ingerlanneqarsinnaanngilaq. 
Qaffasinnerusumik ilinniagaqarniaraanni qallunaatut pikkorissuunissaq pisariaqarpoq, ilaannilu 
aamma tuluttut pikkorissuunissaq pisariaqarluni. 
 
Meeqqat atuarfiata meeqqat tamarmik inuusuttut ilinniarfiinut, inuussutissarsiutinut 
ilinniartitaanermut kiisalu qaffasinnerusunik ilinniagaqarfinnut ingerlaqqinnissamut piviusumik 
naligiimmillu periarfissittariaqarpai. Ilinniagaqarfiit suli qallunaatut oqaatsinik piumasaqaateqarpata, 
oqartussaasut qulakkeertariaqarpaat meeqqat atuarfimmi pisariaqartitaminnik qallunaatut 
piginnaasaqalersinneqarnissaat. 

Siunissami oqaatsit pillugit allannguutit annertunerusut kissaatigineqassappata, peqatigisaanik 
piviusorsiortumik tatiginartumillu pilersaarusiortoqartariaqarpoq. Pilersaarummi 
ersersinneqartariaqarpoq ilinniartitaanerup sinnerata qanoq inuusuttunik kalaallisut imaluunniit 
tuluttut ilinniartussanik tigusinissaanut ilinniartitseqqinnissaannullu piareersarneqassanersoq.  
 
Tamanna qulakkeerneqanngippat, meeqqat atuarfianni oqaatsit pillugit allannguutit meeqqat 
ilinniagaqarnissamut periarfissaannik siunertaanngitsumik killilersuisinnaapput. Taamaattumik 
meeqqat atuarfianni oqaatsinik ilinniartitsineq ilinniartitaanermi aaqqissuussami 
piumasaqaataasunut naapertuutissaaq, meeqqat inuusuttullu ilinniagaqaqqissinnaanissamut 
pisariaqartitaminnik piginnaasaqalernissaat qulakkeerniarlugu. 
 
Ullut atuarfiusut ikinnerulersinnginnerini kingunerisinnaasai ilisimareertariaqarpagut 
 
Nukarlerni atuartut ukiumut atuartitsiffiusartut ullui 180-inut ikilisinneqarsinnaanissaat MIO-p suli 
isumakuluutigaa. FM 2026/64, FM 2026/93 aamma FM 2026/143 pillugit akissutini oqaatigineqarpoq 
periarfissaq taanna suli atuutsinneqarsinnaasoq. Atuarfiit tamarmik ulluinik ikilisaanissaq 
piumasaqaataanngikkaluartoq, MIO-p isumakuluutaa suli atuuppoq. Akissutit ataatsimoortut 
allakkiaanni aamma meeqqat atuarfiat pillugu nalilersueqqinnerit ilisimasanillu amerlanerusunik 
pisariaqartitsineq tikkuarneqarpoq. Kisianni meeqqat atuartarfimmi ulluisa ikilinerata meeqqanut 
qanoq sunniuteqassanersoq, pingaartumik meeqqanut pitsaanerpaajussanersoq, pillugu 
misissuisoqarsimannginnera MIO-p isumakuluutigaa. 
 
Atuarfimmiinneq meeqqanut amerlasuunut atuarnerinnaaneq ajorpoq. Atuarfik aamma meeqqanut 
ataatsimoornissamut, inersimasunik tatigisaminnik attaveqarnissamut, ulluinnarni 
aalajangersimasumik aaqqissuussinissamut peqataaqataanissamullu periarfissiisarpoq. 
Taamaattumik atuarfiup ukiumut atuartitsiffiusartut ulluisa ikilinerat meeqqanut pingaaruteqartumik 
allannguutaasinnaavoq. Tamanna meeqqat ulluinnarni inuunerannut, ilinniarnerannut, 
atugarissaarnissaannut ineriartornerannullu sunniuteqarsinnaavoq. 
 
Taamaattumik aalajangiinnginnitsinni meeqqat qanoq sunnerneqarnissaat 
paaseqqaartariaqarparput. Paasissutissat amigaatigineqartut pisariaqartinneqarpata, 
aalajangiinnginnermi pissarsiarineqartariaqarput. 
 
Inuussutissarsiutinut klassit pillugit aalajangiinnginnermi tunngavissat naammattut 
pigineqartariaqarput 
 
Meeqqat atuarfiat pillugu inatsisissatut siunnersuutip 9. aamma 10. klassimi inuussutissarsiutinut 
klassinik pilersitsinissamut periarfissaqartitsivoq. Atuartut nalinginnaasumik atuarnerminnut 
saniatigut inuussutissarsiutinut tunngasunik sammisassaqartinneqassapput, suliffeqarfinnullu 

pulaartinneqarlutillu sulinermik sungiusarneqassallutik. EM 2026/253-imilu immikkut siunnersuummi 
inuusuttut atuarfimmi atuarnerminnik suliffeqarfimmi sulinermik sungiusarnermik 
ataatsimoortitsisinnaanissaat siunnersuutigineqarpoq. Isumassarsiat taakku marluk siunertamikkut 
assingupput, qanorli atorneqarnissaat assigiinngissuteqarpoq. Inuussutissarsiutinut klassit 
inatsisissatut siunnersuummi ilanngunneqareerput, aaqqissuussarli allatut ilusilik pillugu siullermik 
iluaqutissat ajoqutillu misissorneqarnissaat siunnersuutigineqarpoq. Tamatuma kingorna aatsaat 
aaqqissuussineq atuutilersinneqassanersoq aalajangiisoqassaaq. 
 
MIO-p pitsaasutut isigaa aaqqissuussineq taanna atuutilersinneqartinnagu siullermik 
misissorneqaqqaassasoq. Inuussutissarsiutinut klassit pillugit aamma taamatut sukumiisumik 
paasissutissanik katersisoqarlunilu misissuisoqartariaqarpoq, aatsaallu tamatuma kingorna 
aalajangiisoqarluni. 
 
MIO-mit amigaatigineqartut ilaat tassa inuussutissarsiutinut klassit meeqqat ilinniarnerannut, 
atugarissaarnissaannut siunissamilu ilinniagaqarnissamut periarfissaannut qanoq 
sunniuteqarsinnaanersut pillugu paasissutissat naammattut. Apeqqutit pingaarutillit ilagaat meeqqat 
siusissukkut immikkoortiterneqarsinnaanerat, ilinniartitsinerup pitsaassusia, atuartut immikkut 
ikiorserneqarnissamik pisariaqartitaat kiisalu atuartut ilinniarnerminni ineriartornerminnik 
ingerlaqqinnissamullu periarfissaminnik qanoq attassiinnarsinnaanerat.  
 
Inatsisissatut siunnersuummi kalaallisut, qallunaatut, tuluttut matematikimullu 
ilinniartitsisoqarnissaa piumasaqaataavoq. Aamma atuartut nalinginnaasumik klassimut 
utertinneqarsinnaanerat kiisalu kommunip sungiusarnerit nakkutigissallugit akisussaaffeqarnissaa 
aalajangersarneqarpoq. Kisianni aalajangersakkat taakku apeqqutit pingaarutillit suli akinngilaat: 
Inuussutissarsiutinut klassit meeqqat ilinniarnerannut siunissamilu periarfissaannut qanoq 
sunniuteqassappat? Inuussutissarsiutinut klassit atuutilersinneqassappata, suliffeqarfinni 
sungiusarnerit atuartunut ilikkagaqarnissamut piviusumik siunertaqartariaqarput. Aamma 
sungiusarnerit toqqissisimanartuni ingerlanneqartariaqarput. 
 
MIO-p ajornartorsiutitut isigaa inatsisissatut siunnersuummi meeqqanut pinerliisimannginnermut 
uppernarsaatinik piumasaqaateqarneq 15-it inorlugit ukiulinnut taamaallaat atuutsinneqarmat. 15-, 
16- aamma 17-inik ukiullit suli meeraapput, taamaattumillu aamma illersorneqarnissamut 
pisinnaatitaaffeqarput. MIO-p meeqqat pisinnaatitaaffiinut tunngasumik tunngavissaqartumik 
takusinnaanngilaa sooq inuusuttut taakku sungiusarnerminni atuartut inuusunnerusutulli 
illersorneqartariaqannginnersut.  
 
Taamaattumik aalajangersagaq allanngortinneqartariaqarpoq. Sungiusarfinnut inersimasunik 18-it 
inorlugit ukiulinnik atuartunik toqqaannartumik attaveqartartunut meeqqanut 
pinerliisimannginnermut uppernarsaatinik piumasaqaateqartoqartariaqarpoq. Aamma 

erseqqissarneqartariaqarpoq sungiusarneq aallartinnginnerani meeqqanut pinerliisimannginnermut 
uppernarsaat pigineqartariaqartoq, kiisalu kina tamatuminnga akisussaasuunersoq. 
 
Meeqqat tusarneqartussaapput 
 
Meeqqat pisinnaatitaaffii pillugit isumaqatigiissummi artikel 12-imi allassimavoq meeqqat imminnut 
tunngasunik apeqqutinut isummaminnik oqaatiginnissinnaatitaasut, aammalu isummatik 
naleqquttumik pingaartinneqartassasut. Meeqqat atuarfiata ineriartortinneqarnerani taamaattumik 
meeqqat peqataatinneqarnissaat pingaaruteqarpoq. Allannguutit pillugit aalajangiisoqannginnerani 
meeqqat qanoq isumaqarnerat tusarneqartariaqarpoq, isummersuutigineqartullu aalajangiinermi 
tunngavissatut atorneqartariaqarput. 
 
Meeqqat atuarfimmi ulluinnarni qanoq misigisarnertik, suullu atugarissaarnissaannut 
pingaaruteqartarnersut, kiisalu atuarfimmi ulluinnarni suut ajornartorsiutaasarnersut 
oqaluttuarisinnaavaat. Tamanna pillugu meeqqat oqariartuutaat pingaaruteqarput, inatsisissatut 
siunnersuutip meeqqat ulluinnarni inuunerannut qanoq sunniuteqarsinnaanera paasiniassagaanni. 
 
Meeqqamut pitsaanerpaaq pingaarnerpaavoq  
 
Meeqqat pisinnaatitaaffii pillugit isumaqatigiissummi artikel 3-mi allassimavoq meeqqanut 
tunngasunik aalajangiinermi meeqqamut pitsaanerpaaq pingaarnertut isiginiarneqartassasoq. 
Tamanna meeqqat atuarfiat pillugu inatsimmik allannguinermut aamma atuuppoq. Taamaattumik 
MIO isumaqarpoq allannguutit annertuut ilisimasanik paasissutissanillu naammattunik 
tunngaveqassasut, meeqqanullu qanoq sunniuteqarsinnaanerat qulaajarneqareersimassasoq. 
Allannguutini meeqqat atuarfianni ilinniartitsinerup pitsaassusiani ajornartorsiutit tunngaviusut 
aaqqinneqartariaqarput, meeqqallu atuarfianni ilinniartitaanerullu sinnerata akornanni 
ataqatigiittoqarnissaa qulakkeerneqartariaqarluni. Tamatuma saniatigut aalajangiisoqannginnerani 
meeqqat tusarneqartariaqarput. 
 
Meeqqat ataaseriaannarlutik atuartuusussaapput. Allannguutit naatsorsuutigineqartutut 
sunniuteqanngitsut kingusinnerusukkut paasineqarpata, meeqqat atuarnertik aallaqqaataaniit 
aallartissinnaanngilaat. 
 
 


